
畫衣冠異章服以爲戮而民不犯秦有鑿顚抽脇之刑參

夷之誅而囹圄成市天下怨叛所謂法正則民愨罪當則

民從今施重刑而又委之察吏則民無所措手足矣朕聞

帝王平刑緩獄而天下服從未聞用商韓之法可致堯舜

之治也寧慙而退

六月永忠至瞿塘關山峻水急銕索飛橋横據關口舟不

得進乃密遣壯士數百人舁小舟踰山渡關以出其上流

人持糗糧帶水筒以禦飢渴蜀山多草木令軍士皆衣靑

蓑衣魚貫出崖石閒蜀人不之覺也度其已至乃率精銳

出墨葉渡分爲兩道夜以一軍攻其陸寨一軍攻其水寨

攻水寨壯士皆以銕裹船頭置火器而前蜀人盡銳來攻

永忠已破其陸寨矣旣而將士舁舟出江者一時俱發上

流揚旗鼓噪而下蜀人出不意大駭下流之師亦擁舟前

進發火砲火筒夾擊大破之其將鄒興中火箭死遂焚其

三橋斷其橫江銕索擒僞同僉蔣達等八十餘人斬首千

餘級溺死者無算飛天張鐵頭張等皆遁去永忠入蘷府

明日湯和兵亦至永忠乃與和分道並進和率步騎永忠

率舟師約會于重慶永忠師行沿江州縣望風奔附乘勝

抵重慶次銅爐峽明昇君臣大懼其右丞劉仁勸昇奔成

都昇母彭氏泣曰事勢如此縱往成都不過延命旦夕何

--

益仁曰然則奈何彭氏曰大軍入蜀勢如破竹今城中軍

民雖數萬皆膽破心碎豈能効力若驅之拒戰所傷必多

終亦不免也不如早降以免生靈於鋒鏑昇遂遣使詣永

忠納欵永忠以湯和未至辭不受後數日湯和至重慶會

永忠以兵至朝天門外明昇面縳銜璧與母彭氏及羣臣

奉表詣軍門降和受璧永忠解縳承制慰撫下令將士不

得侵掠送明昇赴京師

七月傅友德克成都先是友德進兵圍成都戴壽向大亨

拒戰以象載甲士列于陣前友德命以毒矢火器衝之象

中天却走自蹂死者甚衆友德亦中流矢會湯和遣人報

重慶之捷及撫諭戴壽向大亨等家令其子弟持書往成

都招諭壽等遂無闘志舉城降成都平友德分兵會朱亮

祖徇未下州縣崇慶僞知州尹善淸拒戰擊斬之進克保

寧執吳友仁蜀地悉平得蜀金寶玉冊銀印五十八銅印

六百四十路府七元帥府八宣慰宣撫司二十五州三十

七縣六十七○以李守道詹同爲吏部尙書諭之曰吏部

者衡鑑之司鑑明則物之姸媸無所遁衡平則物之輕重

得其當盖政事之得失在庶官任官之賢否由吏部任得

其人則政理民安任非其人則瘝官曠職卿等居持衡秉

鑑之任宜公平以辨別賢否無但碌碌取充位而已也○

